
        
            
                
            
        

    
	Жорж МАРШАЛЛ

	 

	НОБЕЛИЙН ШАГНАЛ ГАРДАН АВАХДАА ХЭЛСЭН ҮГ

	 

	“НЭПКО ПАБЛИШИНГ” Улаанбаатар хотноо 2010 онд эрхлэн хэвлүүлсэн “НОБЕЛИЙН ШАГНАЛТНУУДЫН АЙЛДВАР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

1953 онд Энх тайвны Нобелийн шагнал хүртсэн АНУ-ын улс төрийн зүтгэлтэн Жорж МАРШАЛЛ

	 

	НОБЕЛИЙН ШАГНАЛ ГАРДАН АВАХДАА ХЭЛСЭН ҮГ

	 

	Өнгөрсөн хорин дөрвөн цагт надад гайхалтай их том, нэр хүндтэй завшаан тохиолдлоо. Харин хариуд нь өнөө орой та бүхэнтэй ийнхүү уулзаж, яриа хийхийг надаас хүссэн юм. Чухамхүү ямар сэдвээр ярихыг надад хэлээгүй, гэхдээ энх тайвны үйл хэрэг та бүхний зүрх сэтгэл, оюун ухааныг эн тэргүүнээ эзэмдэж байгаа гэдэг нь илт тодорхой хэрэг юм.

	Дэлхийн түүхнээ олон жилийн туршид энх тайвны сэдэвтэй эцэс төгсгөлгүй яриа өрнөж, бүх нийтийн бат бэх энх тайван тогтооход чиглэсэн хүчин зүтгэл тасралтгүй өрнөж ирсэн билээ. Зарим үе түр зуурын амжилтад хүрч байсан боловч тэр бүхэн баларч байсан юм. Би 1914 оноос хойш гарсан хамгийн их эмгэнэлт үр дагавар дагуулсан хэрэг явдлуудыг бодолцож, энх тайвны төлөө ямар чиглэлээр хүчин зүтгэл тавих нь амжилтад хүрэх илүү итгэл найдлага төрүүлж байгаад та бүхний анхаарлыг хандуулах бодолтой байна.

	Өчигдөр энд Нобелийн шагналын Хороо их уран илтгэгч нэгэн эрхэмд шагнал хүртээсэн нь үнэхээр нүдээ олсон шагнал болсон юм. Би хэдийгээр тэр эрхэм лүгээ нэгэн адил уран илтгэх авьяас чадвар, ид шидгүй ч өөрийн үзэл бодол, санаа оноог хамгийн энгийн үгээр илэрхийлэхийг хичээе. Миний бие энэхүү лекцийг уншихдаа өнгөрсөн найман жилийн туршид энх тайвны талаар өрнөсөн яриа хөөрөө, хүчин зүтгэл болоод дэлхийн түүхэнд хамгийн урт удаан хугацаанд оршин тогтносон энх тайвны нөхцөл байдалтай холбоотой зүйлийг таньж мэдэж байгаа гэдгийг тооцоолон бодож үзэх болно.

	Чингэхдээ би Христийн эрин үеийн бараг эхний хоёр зууны турш оршин тогтнож ирсэн Пакс Романа гэгдэх Ромын энх тайвны жилүүдийг онцгойлон дурсан ярихыг хүсэж байна. 1919 оны хавар миний хувьд гүн гүнзгий сэтгэгдэл үлдээсэн нэг явдал болсноос үүдэн би энэ дурсамжийг хэлэх гэж байгаа юм. Францын Шомон дахь Америкийн төв байранд шөнө дүл болсон хойно ирээд, тэр шөнөдөө толгой хоргодохоор түр эзгүй байсан хэсэг найз нарынхаа байшинд нэг сул өрөөг сонгож олоод сурсан зангаараа нойроо хүргэх гэж унших номын эрэлд гарч билээ. Тэнд голдуу франц, герман хэлээр ном байх тул миний хувьд уншихад төвөгтэй байв. Хайсаар байгаад эцэст нь Гол (Gaul) үндэстнүүдийн тухай нэгэн англи сурах бичгийн ном олдог юм байна. Сонирхон эргүүлж тойруулж үзэж байтал, Ромын алдарт энх тайвны тодорхойлолт дээр анхаарал төвлөрч билээ. Энэхүү тодорхойлолтод Кёлн, Кобленц, Майенсе дэх Ромын цэргийн урт хугацааны турш дахь байршил тусгагдсан байсан нь мянга найман зуу орчим жилийн дараа манай Холбоотнуудын хүч Парист энх тайвны комиссын хүрээнд, Үндэстнүүдийн Холбооны талаарх бодлого боловсруулж байсан байршилтай ижил төстэй нөхцөл байдал тохиолдсон байлаа.

	Гэхдээ миний энд дурдаж буй цэргийн байршуулалт нь өнөөдрийн НАТО-гийн хамгаалах цэргийн байршилтай тохирох санаа гэж хэлэх гээгүй байна. Өнөөдөр учирч байгаа аюул занал бол тэр үеийнхээс тэс өөр ялгаатай, гэхдээ түүхийн энэхүү гайхалтай давталт бол бид өөрийнхөө зуунд өнгөрсөн үеийнхээ сургамжийг огоорон, өөрөөр хэлбэл хоёр удаагийн эмгэнэлт дайны гунигт үр дагавар - Солонгосын дайны сургамжийг үл хайхран сохроор яваад байсан гэдгийг бидэнд хэлж өгөөд байна хэмээн бодож байна.

	Манай орны цэргийн хамтран зүтгэгчид маань америкууд бид өөрийн өнгөрсөн туршлагаас сургамж авсан гэж надад байнга хэлдэг юм. Би бол тийм үзэл бодолтой санал ерөөсөө нийлдэггүй бөгөөд энх тайвныг сахин хамгаалах чадал бүхий манай асар их сүр хүч 1945-1950 оны хооронд хэчнээн хурдан задран сарниж байсныг би онцлон дурддаг юм. Энэхүү оршил үг маань дэлхийн энх тайвныг бэхжүүлэн бататгах нь их төлөв цэргийн хүчин чадал дээр суурилна гэсэн санааг хэлээд байна гэж та бүхэнд ойлгогдож болох юм. Өнөөгийн дэлхийн аюултай нөхцөл байдалд энх тайвныг сахин хамгаалах үйл хэрэг холбоотон болж нэгдсэн цэргийн хүч чадлаас ихээхэн хэмжээгээр хамаарна. Гэхдээ том том армийг тодорхой бус хугацаагаар тэтгэн барьж байх нь бодлогын үүднээс бол практикийн буюу ирээдүйтэй суурь үндэс биш. Харин бид эдүгээх он жилүүдэд, өнөөгийн нөхцөлд хамтдаа тууштай хамгаалан зогсох ёстой. Гэхдээ бид өөр шийдлийг олох ёстой гэдгийг дахин давтан хэлэх байна. Энэ бол миний өнөө орой та бүхэнтэй ярилцах гэсэн зүйл болно.

	Нобелийн энх тайвны шагналыг цэрэг хүнд олгох талаар нэлээд нухацтай яриа өрнөсөн. Энэ нь бусад хүнд яв цав зохиж байгаа шигээ надад төдийлөн гайхамшигтай зохисон шагнал болж харагдахгүй болов уу гэж миний санаа баахан зовж байна. Би дайны гай гамшиг, эмгэнэл зовлонг мэдэх юм. Өнөөдөр би Америкийн тулалдааны хөшөө дурсгалын комиссын даргын хувьд далайн чанад дахь олон оронд, ялангуяа Өрнөд Европт цэргийн булш оршуулгын газрууд барьж байгуулах, бас тэдгээрийг арчлан тордох ажлыг хянаж байх явдал бол миний үүрэг. Шарилын чулуун дээр нямбайлан бичигдсэн цэрэг эрсийн нэрс бол хүний амь насаар тооцогдох дайны өртгийг илэрхийлж, миний нүдний өмнө байнга нээгдэж байдаг юм. Би дайны бузар гамшгийг дахин гаргуулахгүй арга чарга олох гэж сэтгэл ихэд шаналж байгаа болно. Амь үрэгдсэн цэрэг эрсийн гэргий нар, эхчүүд, ар гэрийнхэн бараг өдөр бүр над руу утасддаг. Дайны эмгэнэлт уршиг миний нүднээс бараг салдаггүй юм.

	Би дайнаас зайлсхийж болох зарим практик арга замын тухай та нартай санал бодлоо солилцъё гэж бодож байна. Өнөөгийн маш аюултай нөхцөл байдал нь үнэхээр энх тайвны тухайд бидний сэтгэхүйд бодитой ноёлж байгаа онцгой нөхцөл байдал гэдгийг эхлээд хэлье. Гэхдээ миний бодлоор бол, энэ нөхцөл байдлыг урт удаан хугацааны энх тайван нөхцөлийг хангах аргын хувьд нь бидний оюун дүгнэлт хийх үндсэн суурь болгож болохгүй. Өнөө үед цэргийн маш хүчтэй зангарга амин чухал хэрэгтэй юм. Ийм байдал хэр удаан үргэлжлэх ёстойг би төсөөлөн хэлэхэд хараахан бэлэн бус байна. Гэхдээ цэргийн хүчирхэг зангаргыг урт хугацааны найдвартай энх тайвны суурь болгоно гэвэл дэндүү явцуу байх болно гэдэгт би итгэлтэй байна.

	Урт хугацааны тууштай энх тайвны баталгаа багагүй ач холбогдолтой бөгөөд аядуу цэргийн хүчнээс гадна бусад хүчин зүйлээс хамаарна. Хамгийн чухал цорын ганц хүчин зүйл нь улс түмний хооронд сайн санаа, итгэлцэл, ойлголцлыг бэхжүүлэх оюун санааны сэргэлт байж магадгүй. Эдийн засгийн хүчин зүйл чухал байр эзлэх нь эргэлзээгүй юм. Хүчний тэнцвэртэй байдлыг хангасан гэрээ хэлэлцээрүүд хэдийгээр санал зөрөх асуудал үүсгэж болох чиг харгалзан үзвэл зохих асуудал байх ёстой. Тэгэхээр энэ бүхнээс мэргэн ухаан гарах ёстой, бас тэр мэргэн ухааны дагуу ажиллах хүсэл зориг байх ёстой. Энэхүү товч ярилцлагаараа, би энх тайвны амин сүнс болсон эдгээр том асуудлаас зөвхөн цөөн хэдийг авч болно. Гэхдээ би гурван тодорхой салбарыг сонгож, илүү анхаарал хандуулах бодолтой байна. Нэгдүгээр нь, энх амгалан амьдралыг хөгжүүлэх хийгээд бусниулах гэсэн хоёр ойлголтын үүднээс тийм амьдралд нөлөөлөх янз бүрийн хүчин зүйлийн чиглэлээр илүү сайн боловсрол олгох боломжид хамаатай асуудал юм. Манай өрнөдийн ардчилсан орнуудад ухаан бодол ажил хэрэг болохдоо олон түмний ойлголтод заавал тулгуурладаг гэж үздэг учраас манай сургууль, боловсролын газрууд гол үүргийг гүйцэтгэдэг байх ёстой гэж би аль эртнээс итгэж ирсэн юм. Өнгөрсөн үед энх тайвны үйл хэргийг нурааж байсан, эдүгээ түүх болж үлдсэн янз бүрийн будилаан, мөргөлдөөнт хэрэг явдлын хүчин зүйлийг нарийн няхуур судалж байж энх тайвныг бэхжүүлэх ёстой гэж би итгэдэг юм. Манай сургуулиуд, хамгийн наанадаж коллежууд, гэхдээ түүнээс ч илүүтэй, бидний нэрлэж заншсанаар ахлах сургуулиуд маань эхний хүмүүжүүлэгчийн хувьд өсөн бойжиж байгаа иргэддээ өнгөрсөн үйл явдлын түүхэн үр дагаврын талаар зөвхөн зааварлах төдий бус, энх тайван тогтоох үйл хэргийг бүтэлгүйтүүлж, амьдрал бусниулж, дайны гамшигт хүргэсэн нөхцөл байдлыг шинжлэх ухаанчаар нарийн нягт авч үздэг хичээл заадаг байх учиртай байна.

	Манай энэ зуунд болсон дайны эмгэнэлт түймрийн галаас зайлах "сүүлчийн илэрхий боломж" байсан байх л даа. Жишээ нь, дэлхийн хоёрдугаар дайны тухайд тийм байгаа. Хүндрэл бэрхшээл нь гучаад оны эхээр нэгэнтээ бүрэлдэн бий болоод байсан боловч нөхцөл байдлыг бараг эргүүлж өөрчлөхийн аргагүй болох хүртэл түүнийг бид ихэвчлэн анзаарахгүй өнгөрсөн. Бид Рейний сав газарт уулгалан орсон буюу Этиоп, Манжуурт үйлдсэн түрэмгийлэл зэрэг онцлог үйл явдлыг сайн мэдэх билээ. Магадгүй, тэгэхэд ардчиллын хүчийг цогцлоон бүтээж эхлэх, цэргийн байдлыг тэнцвэртэй тогтоон барих "сүүлчийн илэрхий боломж" бас байсан байж болох. Мөн тэрчлэн энх тайванд аюул занал учруулж байсан улс орнуудын ард түмний оюун санаанд нэвтэрч, эдийн засгийн салбарт энх тайвнаар дасан зохицох арга замуудыг олох "сүүлчийн илэрхий боломж" байсан байж болно. Мэдээжээр, дайны үр дүн, үгүйрэл, сүйрэлтэйгээ урьдаас харагдаж байсан. Энхтайванд аюул занал учруулж байгаа асуудлыг тал талаас нь ойлгож байсан. Хэл амаа ололцохын тулд олон боломжийг илүү нягт нямбай судлах ёстой байсан гэж би итгэж байна.

	Чухам энэ учраас, манай оюутнууд юуны өмнө өнгөрсөн үеийн эмгэнэлд хүргэсэн дайн самуунаас аль болох үндэсний хохиролгүйгээр зайлж болох байсан нөхцөлийг ойлгохыг хичээх шаардлагатай, мөн соёл иргэншлийн илүү өндөр түвшин рүү байнга тэмүүлэх энхийн хөгжил дэвшилд ноёлох ёстой үндэс суурийг тодорхойлохыг чармайх нь зүйтэй юм. Үүнд өнгөрсөн үеэс авах тоо томшгүй олон сургамж байгаа. Гэхдээ тэдний тайлбар танилцуулга нь өөрийн үндэстний хувьд тааламжтай үзэл бодлын үүднээс ихэд өнгөлж чимсэн буюу утга санааг гажуудуулсан байх нь олонтоо байдаг. Манай сургуулиудад үзэж байгаа манай улсын дотоодын түүх гэхэд л Хойд Америкт бичигдсэн ном сурах бичгүүд, Өмнөд Америкийн ном сурах бичгүүдээс манай Иргэний дайны талаар илт өөр зураг төсөөлөл өгдөг байх жишээтэй. Зарим хэсгийг нь харахад эдгээр сурах бичиг нэг л дайны тухай бичээд байна гэдгийг ойлгоход бэрх байдаг. Иймэрхүү хандлага энх тайван, аюулгүй байдлын асуудал дээр ч их нийтлэг тохиолддог. Гэхдээ бид бол шинжлэх ухаан нэн хөгжсөн эрин үед аж төрж байна гэж бидэнд хэлсээр байгаа билээ. Эдүгээ шинжлэх ухааны дэвшил нь баримтаас хамаарах болохоос уран зөгнөл буюу урьдач атгаг үзлээс үл хамаарна. Бид баримт сэлтийг тулган үзэх, өнгөрсөн үеийн түүх бичлэгийн гашуудлыг эс тооцох арга замыг өнөөгийн энэ эрин зуунд олж чадах байж магадгүй.

	Энх тайвны ерөнхий асуудлыг шийдвэрлэх нь холбогдох ард түмнүүдийн цөм хэсгийн өргөн цар хүрээтэй суурь ойлголтод тулгуурлах ёстой гэдэгт би итгэлтэй байна. Үндэстнүүдийн Холбоо, Нэгдсэн Үндэстний байгууллага гэсэн ганц их хүчин чармайлт буюу тэдний үйл ажиллагаа хэрэг дээрээ чухал ач холбогдолтойн дээр туйлаас чухал, иймд тэдгээрийг бидний хүрэх гэж хүссэн зорилго тийш хийх алхам гэж үзэж хандах учиртай юм.

	Сургамж, сургаал өгөгсдийн эс алагчлах үзлээс бид ихээхэн хамаарах ёстой. Тэдний хандлага нь бодит баримтыг гаргаж тавих утгаараа шинжлэх ухааны үндэст суурилж байх ёстой. Аль ч үндэстний эрдэмтэд өөрсдийнхөө асуудалд нийтлэг саналаар ханддаг.

	Миний хоёр дахь санал гэвэл, энх тайвны хэрэг явдалд ихээхэн нөлөө болдог үндэсний шинж төрхийг авч үзье гэж байгаа юм. Би энэ санаагаа тайлбарлах үүднээс өөрийн оронд гарч байсан зарим нэлээд өвөрмөц нөхцөл байдлыг жишээлэн авч үзвэл та бүхэн буруугаар ойлгохгүй хэмээн найдаж байна. Агаарын орон зайг гайхалтайгаар эзэмдэж, зам харгуйг хураангуйлан, өдрийн газрыг цагаар, цагийн газрыг минут хормоор товчлох болсон ч гэсэн АНУ нь дэлхийн өнөөгийн үймж бужигнасан газар нутгаас ерөнхий утгаараа алс зайдуу байгаа билээ. Хэдийгээр хязгаартай ч гэсэн тэрхүү саланги байдлын маань түвшин олон улсын халуун асуудлуудаар шударга байр суурь баримтлах боломж бидэнд олгож тус болж байдаг юм. Мөн манай орон хүн амын бүтэц бүрэлдэхүүний үүднээс ихээхэн өвөрмөц болно. Манай хүн амын дотор Норвегийн өвөг дээдсээс гаралтай олон гэр бүл байдаг. Бас манай хүн амын дунд Европын өөр олон орны, түүний дотор өнөөгийн дагуул улсуудын хуучин харьяат, маш олон тооны европчууд бий. Москвагийн оросууд дэлхийн орой дээгүүр анхны туйлын нислэг хийж, шуудангийн онгоцны жижиг буудалд газардаж байх үед би Вашингтон муж улсын Колумби мөрний Ванкувэрт командлагч байсан бөгөөд тэгэхэд манай гэрийг хэдхэн цагийн дотор бараг бүгдээрээ АНУ-ын иргэд хэдэн зуун орос хүрээлэн авч байсныг нэхэн санаж байна. Италичууд, туркчүүд, грекчүүд болон манай оронд ирж суурьшсан бусад олон үндэстэн одоо манай орны салшгүй бүрэлдэхүүн хэсэг болоод байгаа билээ.

	Энэхүү баримт жишээнээс эхлэн бид бусад ард түмний асуудлын төлөө санаа тавьж, сэтгэл зовнидог мэдрэмжийг олж авсан гэж бодож байна. Дарлагдсан улс түмэнд туслах, гэнэтийн гай гамшигт нэрвэгдэгсдэд тусламж үзүүлэх шаардлага нэн их байна.

	Бид үнэндээ гэхэд, даничууд буюу голландчууд эсвэл францчууд та бүхэн шиг өөр хоорондоо хөрш зэргэлдээ оршдоггүй, бас үндэсний түүх соёлын өв өөр учраас асуудлыг яг та нар шиг байдлаар харж чадахгүй нь мэдээжийн хэрэг юм. Гэлээ гэхдээ өнөөгийн дэлхийд ихээхэн итгэл, найдлага төрүүлж байгаа хүчин зүйлсийн нэг болсон хамтын ажиллагаанд бэлэн байгаа гэдэгт би итгэл төгс байна. Бид элдэв асуудлын нарийн ширийн зүйлтэй холбогдож байгаагүй эсвэл тэдгээрийг хайхарч байгаагүй болохоор та бүхний түүхэн түгшүүр болоод хардлагад татагдан орж байгаагүй.

	Эдгээр хүчин зүйлс нь америкчууд бидэнд улс үндэстний хувьд энх тайвны төлөө эрэлхийлэлд зарим давуу талыг олгосон хэмээн би бодож байгаа бөгөөд хэрэв энэ маань зөв бодол бол эдгээр хүчин зүйлд тулгуурласан хамтын ажиллагааны зарчим нийт улс үндэстний хооронд илүү сайн харилцан ойлголцол бий болгоход хувь нэмэр оруулах ёстой хэмээх санааг дэвшүүлмээр байна.

	Энэ төсөөлөлд өөр нэг тал бий гэдгийг би бүрнээ ойлгож байна. Америкт, америкчууд бид гэр орон, хот тосгоноо сүйтгүүлэхийн зовлонг эдлээгүй. Бид урт хугацааны дарлал боолчлолын зовлонг амссангүй, булаан эзлэгчдийн эрхшээлд орж байсангүй. Бид эрх чөлөөг бүрэн утгаар нь эдэлж байлаа. Үнэн хэрэгтээ, бид эрх чөлөөний нөхцөлд л хувь хүний нэр төрийг их бага хэмжээгээр мэдээжийн зүйл гэж үздэг болсон бөгөөд ноцтой хямрал тохиох хүртэл бид өнгөн дээрээ тоомжиргүй байсан явдал эрх чөлөө, нэр хүнд, аюулгүй байдалд нь харийн аюул занал учрахгүй үе ховор байсан Өрнөд Европын иргэдэд хэцүү асуудал байв. Тэглээ ч гэсэн АНУ-ын ард түмэн эрх чөлөөний төлөө, аймшигт тулалдаанд амь насаараа дэнчин тавьж, энэхүү бүх нийтийн үйл хэргийн төлөө, өөрийн асар олон тооны цэрэг эрсийн амь насыг өргөж, Өрнөдийн орнуудын нийтлэг ашиг тусын тулд их хэмжээний хөрөнгө мөнгийг хандивлан ямар ч хамаагүй үнээр дайтан тулалдах хүсэл эрмэлзэл төгс дүүрэн байгаагаа бүрэн дүүрнээр илтгэн харуулсан билээ.

	Та бидний улс орнууд ихээхэн тусгаарлагдсан нөхцөлөөс болж үл ойлголцох байдлын хил хязгаар байгаа гэдгийг би ойлгож байна. Хэдий тийм боловч хамтын ажиллагааны хандлага бүрэн нотлогдсон гэж би итгэж байна. Би түүнчлэн манай сая сая хөвүүд охид танай хүн ардтай мөр зэрэгцэн Баруун Европ дахь тулалдаанд оролцсоны үр дүнд Атлантын нөгөө талд буй бидний дутуу ойлголтыг магадгүй та нарынхаас илүү багасгана байх.

	Надад өөрт тохиосон тохиол гэхэд, жишээ нь, Дэлхийн нэгдүгээр дайны дундуур би хоёр жил хагасыг Францад өнгөрөөсөн юм. Тэгэхэд франц тариачин айлд байнга суудаг, оройн цагаар гал тогоонд задгай зуухны хажууд шөнө дүл болтол удаан хүүрнэлдэн суудаг байж билээ. Тэр үед л би тэднийг сайн мэдэж авсан юм. Бас тэднээр бахархаж, зарим тохиолд бүр хайрлах сэтгэл төрдөг байж билээ. Эдүгээ Баруун Европын иргэдийн хэд хэчнээн нь Америкийн тиймэрхүү маягийн жижиг ферм, суурин газрын жирийн айлын гэрт сууж үзсэн бол доо хэмээн бодож байна. Цөөн тооны хүн Нью-Йорк, Вашингтон, Чикаго зэрэг том хотыг сайн мэдэх байж магадгүй. Гэхдээ ийм том хотууд бол Америкийн зүрх сэтгэл, нүүр царайг бүрэн төлөөлөхгүй шүү дээ.

	Миний хөндөж ярих гэсэн гурав дахь сэдэв бол хэвийн бус нөхцөлд амьдрахын зэрэгцээ хүн төрөлхтөнд бурхнаас заяасан хүний эрхээ шударгаар эдлэхийн төлөө тэмцэж тэмүүлэх хэрэгтэй юм гэдгээ ухаарч эхлээд байгаа сая сая хүний тухай асуудал болно. Тэдний хүсэл тэмүүлэл нь ядуусын хувь төөргийг сайжруулахын тулд тэдэнд туслалцаа үзүүлэх тухайд хөгжин дэвжсэн улс үндэстнүүдэд сорилт дуудлага болж байна. Энэ бол өнөөгийн хямралын нөхцөлд онцгой асуудал, гэхдээ тогтвортой энх тайван тогтооход чиглэсэн аливаа хүчин чармайлт амжилт олоход суурилаг ач холбогдолтой асуудал юм. Энэ асуудал бол эрс ялгаатай амьдралын хоёр өөр төрлийн хэвшлийн таатай хөрс болж байгаа нөхцөлийг тэдгээр хүмүүс төлөөлж баримтаас үүдэлтэй хувийн эрх ашгийн асуудал төдий биш. Биднийх бол ардчилал, уг үгийн утгыг бидний тайлбарлаж ойлгодгоор хэлж байгаа юм шүү. Хэрэв бид ухаалгаар, нигүүлсэнгүй сэтгэл гарган ажиллаж чадвал ядуусын хүсэл тэмүүллийг ардчиллаар дамжуулан баян чинээлэг, илүү сайхан амьдрал руу залан чиглүүлж чадна.

	Бид ардчиллыг хүн төрөлхтний хязгааргүй дэвшил хөгжлийн үр үндсийг өөртөө агуулж байгаа хүч гэдгийг харуулах ёстой юм. Бид тийм ардчилал нь илүү сайн амьдралд, цаашилбал, улс түмний хооронд илүү сайн ойлголцолд хүрэх арга зам мөн болохыг үйл ажиллагаагаараа тодорхой харуулах ёстой.

	Харгис дарангуйлал бол эрх чөлөө, хувь хүний өөрийгөө хүндэтгэх үзлийн тухай бурхны сургаалын ёс суртахууны гайхамшигт хүч чадлын өмнө мөхөстөн бууж өгөх нь зайлшгүй. Гэхдээ бид эдгээр ардчилсан зарчим хоосон ходоодонд цэцэглэн хөгжихгүйг хүлээн зөвшөөрөх хэрэгтэй, дарангуйлагчид ард түмэн хүлцэн тэвчиж байгаа ядуу дорой байдлаас илүү сайн, ямар нэг зүйлийг амласаар, ард түмэн тэдний хуурамч амлалтын өмнө итгэл найдвар, үнэмшилгүй болдгийг хүлээн зөвшөөрөх хэрэгтэй. Гэхдээ ийм нөхцөлд дан ганц эд материалын тусламж хангалттай биш юм.

	Өнөөдөр, дэлхийд хамгийн чухал болоод байгаа зүйл бол миний бодлоор, ер нь хүмүүсийн дунд зөв шударга ёсны мэдрэмжийг сэргээн тогтоох оюуны сэргэлт юм. Зориг шантарсан ард түмэнд агуу их зарчмаас урам зориг авах хэрэгцээ асар их байдаг. Ийм манлайлах удирдлага нь үл тэвчихүйн эсрэг, үл итгэхүйн эсрэг, дайнд хүргэхүйц ноцтой байдлын эсрэг уриа дуудлага болж чадна.

	Ардчилсан улсууд маань чухал хэрэгтэй манлайлах удирдлагаар хангаж чадна гэж найдаж болох буй за. Миний энд хөндөж байгаа санаа оноо бол энх тайвны үйл хэргийн төлөө гэсэн өчүүхэн төдий санаанаас цаашгүй зүйл гэдэг нь мэдээжийн хэрэг билээ. Харин эдгээр санаанд горьдлого төрөм юм уу бэлэн зэлэн амлалт байхгүй хэдий ч олон салбарт хүч чармайлтыг орлох юм байх ёсгүйг би ойлгож байна. Энд оюун санааны хүчин чармайлт байх ёстой, өөрөөр хэлбэл, энэрэнгүй байхыг, эв найртай хийхийг, саад болохоосоо илүү туслахыг хичээх ёстой. Мөн дайнд хүргэсэн учир шалтгаан, энх тайванд тааламжтай байгаа хүчин зүйлд дүн шинжилгээ хийсэн байх учиртай, бидний гадаад харилцаанд хүндрэл учруулж байгаа ямар асуудал, хүчин зүйл байгааг ч судалж дүн шинжилгээ хийх ёстой. Их үйл хэргийг туйлбартай явуулахын тулд материаллаг талын хүчин чармайлт тавих шаардлага ч байх ёстой. Тэгэхдээ дэлхийн тэнцвэр хамаарах ёстой цэргийн буюу эдийн засгийн талыг нь бас бодолцох ёстой юм.

	Бид энэ маягаар урагшлах юм бол, цаг хугацаа, орон зайгаар хязгаарлагдаагүй динамик эрч хүчтэй арга ухаан хөгжих болно. Америкчууд бидэнд эрт дээрээс улбаалан ирсэн сүсэг гэхээр зүйл байдаг. Энэ бол манай улсыг байгуулж, түүнийг агуу их болгосон олон газрын эрэгтэй, эмэгтэй бүх хүний итгэл үнэмшлээс оргилон гардаг юм. Бидний тэрхүү сүсгийг буурал Европын олон улс үндэстэн, түүнчлэн энх тайвны үйл хэргийн төлөө бидэнтэй нэгдсэн шинэ ертөнцийнхөн хуваалцдаг юм. Дэлхийн түүхийн үүднээс бид бол шинэ залуу үндэстэн. Гэхдээ бид эдгээр үзэл санаагаа их үйл хэргийг үүсгэн манлайлан дагуулах эрч хүч чадал бүхий дэлхийн улс түмэнд бат итгэлтэйгээр өргөн барьж чадах юм.

	Бид засаглалын манай өвөрмөц хэлбэрийг бусад ард түмэнд тулгахыг оролдох ёстой гэж би хэрхэвч бодохгүй байна. Гэхдээ би бусад олон ардчилсан улсын адил манай засгийн суурилж байгаа тэдгээр тулгуур үнэ цэнт зүйлийг онцгойлон дурдаж байна. Тэдгээр зарчим цагийг эрхшээсэн бөгөөд нийт хүн төрөлхтөнд хүчинтэй гэдэгт би итгэж байна. Мөн бодол төсөөллийг бадрааж, оюун санааг сэргээнэ гэдэгт би бас итгэж байна.

	Миний энд яриад байгаа зүйлийг ихээхэн сурталчлагч бол 1952 оны Нобелийн энх тайвны шагналыг өнөөдөр хүртэж байгаа дэлхийн хэмжээний хүмүүнлэг үзэлтэн др. Альберт Швайцер юм. Түүнтэй энэхүү шагналаар энэ жил мөр зэрэгцэж байгаа явдал надад ихээхэн урам хайрлаж байгааг хэлэх юун. Энэ хүний амьдрал минийхээс тэс өөр, энэ дэлхийн хоцрогдсон, үгээгүй ядууст түүний үзүүлж ирсэн үлгэр дуурайлыг Нобелийн хороо хүлээн зөвшөөрч Энх тайвны шагнал хүртээсэнд бид бүгд баярлах ёстой.

	Би дэлхийд өнө урт хугацааны энх тайвныг баталгаатай болгох зарим аргад хүрэх найдвартай замын аажим өсөлтийг агуулж байх болох элдэв олон санааг авч үзэж энэ лекцээ улам ээдрээ төвөгтэй болгомгүй байна. Би агуу их Черчель шиг гүйлгээ ухаан, эрч хүчтэйгээр өөрийгөө илэрхийлэх чадваргүй болохоор толгойдоо байсан нэн чухал, ач холбогдолтой гэхээр зүйлээ үнэн хэрэгтээ сайхан тодорхой ярьж бараг чадсангүй гэж айдас төрж байна. Гэхдээ би чадах чинээгээрээ хичээлээ. Сайн үр жимс өгөх зарим үр суулгасан болов уу хэмээн найднам.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	 


2010 оны хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

